
«Հայաստանի Հանրապետության կառավարության 2010 թվականի սեպտեմբերի 9-ի N 1251-Ն որոշման մեջ փոփոխություններ եվ լրացումներ կատարելու և Հայաստանի Հանրապետության կառավարության 2006 թվականի հուլիսի 27-ի N 1400-Ն և նոյեմբերի 30-ի N 1854-Ն որոշումներն ուժը կորցրած ճանաչելու մասին» ՀՀ կառավարության որոշման նախագծի վերաբերյալ շահագրգիռ պետական մարմինների առաջարկությունների քննարկման արդյունքների մասին
	Հ/հ
	Պետական կառավարման մարմնի անվանումը
	Առաջարկության բովանդակությունը
	Եզրակացություն

	1.
	ՀՀ Նախագահի աշխատակազմ

05.12.2013թ. Ղ-2105
	ՀՀ կառավարության 2006 թվականի նոյեմբերի 30-ի N 1854-Ն որոշմամբ հաստատված հավելվածի 34-րդ կետի համաձայն, 2013 թվականի ապրիլի 1-ից տրանսպորտային միջոցների հաշվառման ցանկալի, ինչպես նաև մեծ պահանջարկ ունեցող ազատ համարանիշերի մասին տեղեկատվությունը ենթակա է հրապարակման և թարմացման՝ յուրաքանչյուր աշխատանքային օրվա ավարտի դրությամբ՝ Հայաստանի Հանրապետության ոստիկանության պաշտոնական կայքում: Հարկ է նշել, որ կարծիքի ներկայացված ՀՀ կառավարության որոշման նախագծում վերոնշյալ պահանջը սահմանված է մասնակիորեն, այն է՝ դուրս է մնացել ցանկալի համարանիշերի մասին տեղեկատվության հրապարակման պահանջի մասը: Ուստի, նպատակահարմար ենք համարում վերոհիշյալ դրույթը պահպանել ամբողջությամբ:
	Քանի որ ցանկալի համարանիշերի հստակ սահմանում և տարանջատում գոյություն չունի, որովհետև ցանկալի են համարվում բոլոր այն համարանիշերը, որոնք հատկացվում են սահմանված հերթականության խախտմամբ, ուստի ցանկալի համարանիշերի վերաբերյալ տեղեկատվությունն առանձնացնել և հրապարակել հնարավոր չէ:

	2.
	ՀՀ պաշտպանության նախարարություն

26.11.2013թ. ՊՆ/510-2044
	1. Առաջարկվում է Ձև 1-ի 1-ին, 1.1-րդ և 2-րդ տեսակի համարանիշերի տառերի բարձրությունը փոքրացնել:
2. Առաջարկվում է 3.2-րդ կետի 11-րդ ենթակետում համարանիշերի եզրափակիչների աղյուսակում 22.1-րդ տեսակը 3-րդ տողից տեղափոխել 2-րդ տողը:
3. Առաջարկվում է 3-րդ գլխի վերնագրում և տեքստում «ցանկալի և մեծ պահանջարկ» բառերը տարանջատել «կամ» շաղկապով:

4. Առաջարկվում է 30-34-րդ կետերում «մեծ պահանջարկ ունեցող» բառերից հետո լրացնել «կամ ցանկալի» բառերը:

5. Առաջարկվում է որոշման նախագծում դրույթներ սահմանել ներկայումս գործող համարանիշերը նախագծով նախատեսվող համարանիշերով փոխարինելու ընթացակարգի, ժամկետների վերաբերյալ:
	1. Առաջարկությունը չի ընդունվել, քանի որ որոշման նախագծի մշակման անհրաժեշտությունը առաջին հերթին պայմանավորված է եղել համարանիշերում օգտագործվող տառերի և թվերի չափերի մեծացմամբ:
2. Առաջարկությունն ընդունվել է:

3. Առաջարկությունը չի ընդունվել, քանի որ նշված դեպքում առավել ճիշտ է կիրառել «և» շաղկապը:
4. Առաջարկությունը չի ընդունվել, քանի որ նշված կետերով սահմանված դրույթները կարող են տարածվել միայն մեծ պահանջարկ ունեցող համարանիշերի դեպքում:
5. Առաջարկությունն ըստ էության ընդունված է, քանի որ որոշման նախագծի 2-րդ կետով սահմանված են նման դրույթներ:


	3.
	ՀՀ ֆինանսների նախարարություն

18.11.2013թ. 1/6.2-2/17375-13
	Առաջարկություններ և դիտողություններ չկան:
	-

	4.
	ՀՀ տրանսպորտի և կապի նախարարություն

13.11.2013թ. 1/10.2/13419-13
	Առաջարկություններ և դիտողություններ չկան:
	-

	5.
	ՀՀ գյուղատնտեսության նախարարություն

12.11.2013թ. ՍԿ/ԱԱ-1/5967-13
	Առաջարկվում է որոշման նախագծի 4-րդ կետով լրացվող 3.2 կետի 1-ին ենթակետը համապատասխանեցնել ՀՀ կառավարության 2004 թվականի հոկտեմբերի 29-ի N 1678-Ն որոշման 3-րդ և 4-րդ կետերի դրույթներին:
	Առաջարկությունն ընդունվել է:

	6.
	ՀՀ արտաքին գործերի նախարարություն

04.03.2014թ. 1111/02046
	Առաջարկվում է  որոշման նախագծի 2-րդ հավելվածի 13-րդ կետը «Հայաստանի Հանրապետության դատական դեպարտամենտի» բառերից հետո լրացնել «, ինչպես նաև Հայաստանի Հանրապետությունում օտարերկրյա պետությունների պատվավոր հյուպատոսների» բառերով:
	Առաջարկությունը չի ընդունվել, քանի որ նախագծով հաստատվող 2-րդ հավելվածի 13-րդ կետով նախատեսվում են ՀՀ պետական մարմինների ու կազմակերպությունների տրանսպորտային միջոցների համարանիշերը (իրավաբանական անձանց համարանիշեր), իսկ պատվո հյուպատոսներին սպասարկող տրանսպորտային միջոցները որպես կանոն սեփականության իրավունքով պատկանում են հենց իրենց կամ մեկ այլ ֆիզիկական անձի:

	7.
	ՀՀ արդարադատության նախարարություն

04.02.2014թ. 01/564-14
	1. Նախագծում անհրաժեշտ բոլոր հարցերը կարգավորված չեն: Այսպես`

1) հավելված 2-ի 21-րդ կետի համաձայն կորած զույգ համարանիշների փոխարեն հատկացվում են թվերի ու տառերի այլ հավաքածու պարունակող համարանիշներ: Այստեղ հստակեցված չեն այն դեպքերը, երբ կորած համարանիշը` սահմանված չափորոշիչներին համապատասխան դասվում է մեծ պահանջարկ ունեցող համարանիշերի խմբին: Այդ առումով գտնում ենք, որ նոր տրամադրվող համարանիշները նույնպես պետք է համարժեք լինեն կորած համարանիշներին: Այդ առումով հիշյալ կետի դրույթները վերանայման կարիք ունեն:

 2) հավելված 2-ի 22-րդ կետի համաձայն զույգ համարանիշներից մեկի կորստյան դեպքում դրա կրկնօրինակը տրվում է միայն մեկ անգամ: Այդ առումով պարզ չէ նշված սահմանափակման նպատակը, քանի որ գործնականում կարող են համարանիշի կորստյան դեպքերը կրկնվել: Այդ առումով գտնում ենք, որ հիշյալ կետը վերանայման կարիք ունի:

2. Նախագծում առկա է Հայաստանի Հանրապետության կառավարության 2009 թվականի հոկտեմբերի 22-ի «Նորմատիվ իրավական ակտերի նախագծերի հակակոռուպցիոն բնագավառում կարգավորման ազդեցության գնահատման իրականացման կարգը հաստատելու մասին» թիվ 1205-Ն որոշմամբ (այսուհետ` որոշում) հաստատված կարգի 9-րդ կետով նախատեսված կոռուպցիոն գործոն, որն արտահայտվում է նյութական նորմերի իրականացման համար անհրաժեշտ ընթացակարգային նորմերի բացակայությամբ: Այսպես` նախագծով հաստատվող հավելված 2-ի 17-րդ կետի համաձայն «Հյուրերին սպասարկող» տեսակի համարանիշները հատկացվում են Ճանապարհային ոստիկանության վարչական մասի համապատասխան ծառայության կողմից` համապատասխան հայտի հիման վրա, մինչդեռ, կարգավորված չեն նշված տեսակի համարանիշների հատկացման դեպքերի, կարգի ու պայմանների հետ կապված հարաբերությունները, ինչը չի բխում ՀՀ կառավարության հիշյալ որոշման 9-րդ կետի 6-րդ ենթակետի պահանջներից, որոնց համաձայն վարչական ընթացակարգերի բացակայությունը կամ ոչ հստակ կարգավորումը հիմնականում արտահայտվում է նյութական նորմերի իրականացման համար անհրաժեշտ ընթացակարգային նորմերի, այսինքն` որոշումների ընդունման, գործողությունների իրականացման հստակ կարգի և ժամկետների բացակայությամբ կամ ոչ հստակ կարգավորմամբ: Այդ առումով, գտնում ենք, որ հավելված 2-ի 17-րդ ենթակետն անհրաժեշտ է լրամշակել` համապատասխանեցնելով ՀՀ կառավարության հիշյալ որոշման 9-րդ կետի 6-րդ ենթակետի պահանջներին:

3. Օրենսդրական տեխնիկայի կանոնները մասամբ պահպանված չեն: Այսպես`

1) նախագծով հաստատվող հավելվածի 1-ում և հավելված 2-ում «2013» թիվն անհրաժեշտ է փոխարինել «2014» թվով:

2) հավելված 1-ի 1-ին կետի 2-րդ ենթակետը խմբագրման կարիք ունի, քանի որ բովանդակային առումով հասկանալի չէ: Այդ առումով անհրաժեշտ է նկատի ունենալ «Իրավական ակտերի մասին» Հայաստանի Հանրապետության օրենքի 36-րդ հոդվածի պահանջները:

3) հավելված 2-ի 1-ին կետում «կարգով սահմանվում են» բառերն անհրաժեշտ է փոխարինել «կարգով կարգավորվում են» բառերով` նկատի ունենալով «Իրավական ակտերի մասին» Հայաստանի Հանրապետության օրենքի 14-րդ հոդվածի պահանջները:

4) հավելված 2-ի 3-րդ կետում «ծախսն» բառն անհրաժեշտ է փոխարինել «հատկացումն» բառով` նկատի ունենալով «Իրավական ակտերի մասին» Հայաստանի Հանրապետության օրենքի 36-րդ հոդվածի պահանջները:

4. Նախագիծն անհրաժեշտ է համաձայնեցնել ՀՀ արտաքին գործերի նախարարության հետ:
	1.

1) Առաջարկությունը չի ընդունվել, քանի որ կորած զույգ համարանիշների փոխարեն հատկացվում են թվերի ու տառերի այլ հավաքածու պարունակող համարանիշներ, և եթե կորած համարանիշը հանդիսացել մեծ պահանջարկ ունեցող կամ ցանկալի, և տրանսպորտային միջոցի սեփականատերը ցանկանում է կրկին ձեռք բերել մեծ պահանջարկ ունեցող կամ ցանկալի համարանիշեր, ապա դրա համար պետք է կրկին վճարի սահմանված վճարները:

2) Առաջարկությունը չի ընդունվել, քանի որ զույգ համարանիշներից մեկի կորստյան դեպքում դրա կրկնօրինակը միայն մեկ անգամ հատկացնելու նպատակը թվերի ու տառերի նույն հավաքածու պարունակող երկու և ավելի զույգ համարանիշերի առկայությունը բացառելն է:
2. Առաջարկությունն ընդունվել է, նախագծով հաստատվող հավելված 2-ի 17-րդ կետը խմբագրվել է (լրացվել են «համապատասխան պետական կառավարման մարմնի կողմից տրված» բառերը):
3.

1) Առաջարկությունն ընդունվել է:

2) Առաջարկությունն ընդունվել է:

3) Առաջարկությունն ընդունվել է:

4) Առաջարկությունն ընդունվել է:

4. Առաջարկությունն ընդունվել է:


ՀՀ  Ո Ս Տ Ի Կ Ա Ն ՈՒ Թ Յ ՈՒ Ն
